
Xülasə 

 
Məruzədə mühacirətşünaslıq biblioqrafiyasının elmi əhəmiyyəti kon-

tekstində və Azərbaycan ictimai fikrinin böyük nümayəndələrindən biri, gör-
kəmli publisist və tənqidçi, tanınmış hüquqşünas və şərqşünas alim Əhməd 
Ağaoğlunun (Əhməd bəy Mirzə Həsən oğlu Ağayevin) simasında şəxsi bib-
lioqrafik vəsaitlərin tərtibi  məsələsi və qarşıda duran vəzifələrdən bəhs edi-
lir. Qeyd edilir ki, görkəmli mütəfəkkir Ə.Ağaoğlunun həyat və yaradıcılığı-
nın coğrafi, tarixi, ictimai-siyasi mənzərəsi, mövzu və janr əhatəsi o qədər 
geniş, mürəkkəb və rəngarəngdir ki,  bu irsə biblioqrafik baxımdan yanaşan-
lar onun yalnız hər hansı bir istiqamətini işıqlandırmağa üstünlük vermişlər. 
Həm Azərbaycanda, həm də Türkiyədə   işıq üzü görmüş bu qəbildən nəşrlər 
əslində geniş bir ictimai-siyasi, ədəbi-elmi irsin vahid bazada  toplanılması, 
təsnifləşdirilməsi və sistemləşdirilməsi üçün çox əlverişli  imkanlar açır. 
Ə.Ağaoğlunun yaradıcılıq məhsullarının izi  Türkiyə, Fransa, Rusiya kitab-
xana və arxivlərində, mətbuat səhifələrində, şəxsi kolleksiyalarda aşkar edil-
məklə, toplanır,  tədqiqatlara cəlb edilir. Və bütün bu biblioqrafik izlər onun 
düşüncələrini, fikirlərini, xalqa, millətinə bağlı arzularını bir daha Vətəninə, 
doğma yurduna qaytarır. Məruzədə Əhməd Ağaoğlunun həyat və yaradı-
cılığına həsr olunmuş biblioqrafik mənbələr və onların təkmilləşdirilməsi 
məsələlərindən bəhs edilir.  

Elektron xidmətlər şöbəsinin müdiri, filologiya üzrə fəlsəfə doktoru, dosent, 
zakiraalieva7@gmail.com 

“Bütün yazdıqlarımı yığıb səhifəbəsəhifə bənd eləsəniz, İs-

tanbuldan  Şuşaya qədər uzanıb gedər”  
 Ə.Ağaoğlu. 

  
Giriş. Mühacirətşünaslığının  subyektinə çevrilən mühacir 

şəxsiyyətlərin həyatı və yaradıcılığının öyrənilməsi, elmi-ədəbi 
irsinin milli mənəvi və tarixi dəyərinin, xarakterik xüsusiyyətlə-
rinin müəyyən edilməsi, ideoloji-coğrafi labirintlərdə itmiş, gö-
rünməz, tanınmaz  olmuş mənbələrinin aşkar edilməsi, toplan-
ması, tədqiqi, nəşri və s. ədəbiyyatşünaslıq elmimizin mühüm 
vəzifəsidir. Digər elm sahələrində olduğu kimi, mühacirətşünas-
lıqda da tədqiqat işlərinin ilkin mərhələsini  və təməlini biblioq-
rafik axtarışlar təşkil edir. Son illər bu sahədə müəyyən işlər gö-
rülsə də, Azərbaycan mühacirət ədəbiyyatının və mühacirətşü-
naslığının tam elmi bazasını formalaşdıracaq biblioqrafik resurs-
lara ehtiyac qalmaqdadır.   

Əsas hissə. 2016-cı ildə Azərbaycan Milli Elmlər Akade-
miyası Nizami adına Ədəbiyyat İnstitutunun Azərbaycan müha-
cirət ədəbiyyatı şöbəsinin  təşkilatçılığı ilə “Azərbaycan mühaci-
rət ədəbiyyatı: reallıqlar, problemlər, vəzifələr” mövzusunda                     
II Beynəlxalq elmi konfrans keçirildi. Milli mühacirətşünaslığı-
mız üçün  son dərəcə əhəmiyyətli olan konfransda mühacirət 
ədəbiyyatına biblioqrafik yanaşmaya dair baxışları əks etdirən 
məruzə də (Z.Əliyeva) dinlənildi. Məruzədə  Azərbaycan müha-
cirət ədəbiyyatına dair bazanın  elmi təsnifatının alqoritmik 
sxemləri göstərilməklə, mühacirətşünaslığın təməli olacaq bibli-
oqrafik fenomenin tam və çoxşaxəli tədqiqatlarda rolu və əhə-
miyyəti qeyd edilmişdi.  

Məruzədə mühacirətşünaslıq biblioqrafiyasının elmi əhə-
miyyəti kontekstində və Azərbaycan ictimai fikrinin böyük nü-
mayəndələrindən biri, görkəmli publisist və tənqidçi, tanınmış 
hüquqşünas və şərqşünas alim Ə.Ağaoğlunun (Əhməd bəy Mirzə 
Həsən oğlu Ağayevin) simasında şəxsi biblioqrafik vəsaitlərin 
tərtibi  məsələsi və qarşıda duran vəzifələrdən bəhs edəcəyik.  

2019-cu ildə Ə.Ağaoğlunun (Əhməd bəy Mirzə Həsən oğlu 
Ağayevin) anadan olmasının 150 illiyi ilə əlaqədar Azərbaycan 
Respublikasının Prezidenti İlham Əliyevin imzaladığı Sərəncam-
da deyilirdi: “Əhməd bəy Ağaoğlunun ictimai problemləri mənə-
vi-əxlaqi aspektdə işıqlandıran, cəmiyyəti tərəqqiyə doğru yönəl-
məyə və qabaqcıl dünya mədəniyyətindən bəhrələnməklə yeni-
ləşməyə çağıran geniş mövzu dairəsinə malik dərin məzmunlu 
əsərləri Azərbaycan maarifçiliyinə mühüm töhfədir” [1]. Azər-
baycan Prezidentinin bu Sərəncamı bir daha onu göstərdi ki, 
Ə.Ağaoğlu və ümumiyyətlə, mühacirət ədəbiyyatının digər gör-
kəmli nümayəndələrini xalqa, dünyaya tanıtmaq, onların yaradı-
cılıq məhsullarını yaddaşlarda yaşatmaq, gələcək nəsillərə  çat-
dırmaq və bu sadalananlara nail olmaq üçün müasir dövrün tex-
noloji imkanları ilə dövrün tələb etdiyi səviyyədə  biblioqrafik 
resurslar, elmi bazalar yaratmaq  alimlərimizin və informasiya 
mütəxəssislərimizin mühüm vəzifəsidir. Tətbiqi elm sahəsi olan 
biblioqrafiyanın da mühacirət ədəbiyyatına kompleks yanaşma-
nın bir qolu olduğu inkaredilməz faktdır.  

Tədqiqatçılar mühacir mütəfəkkirlərimizin  həyat və yara-
dıcılığını, ədəbi-bədii, elmi-publisistik irsini, ictimai fəaliyyətini 
öyrənərkən ilk növbədə şəxsiyyətləri əhatə edən mühitin prob-
lemlərini, təkamül proseslərini, ictimai-siyasi hadisələri, dövrün 
siyasi-ideoloji cərəyan və axınlarını fərqliliyini xronoloji axarına 
görə nəzərdən keçirir, ümumi mənzərəni yaratmağa çalışırlar. 
Tətbiqi bir elm sahəsinin nümayəndələri olan biblioqraflar da 
şəxsi biblioqrafik göstəricilər tərtib edərkən ilk növbədə bu as-
pektlərin xronoloji ardıcıllığını izləməklə mənbələri müvafiq 
standartlara  uyğun şəkildə qeydiyyata alırlar.  

Təbii ki, mühacir  yazarın həyatı və yaradıcılığı məskunu 
olduğu coğrafi  məkanlara, ölkələrə, şəhərlərə və s.  ayrı-ayrılıq-
da olaraq lokallaşdırılarkən onu əhatə edən ədəbi-mədəni, icti-
mai-siyasi, iqtisadi informasiya mühiti haqqında  biliklərin əldə 
edilməsi ilkin və zəruri şərtdir. Azərbaycan  cəmiyyətində baş 
verən siyasi-iqtisadi və demoqrafik dəyişiklikləri əks etdirən mü-
hacirət ədəbiyyatının əhəmiyyətli bir sahəsinin türkdilli ədəbi 
məkanın mühüm tərkib hissəsinə çevrildiyini də nəzərə alsaq, 
onun görkəmli xadimlərinin həyat və yaradıcılığının Türk dünya-

sı ədəbiyyatı tarixinin vahid kontekstində öyrənilməsinin aktual 
elmi yaradıcılıq istiqaməti olduğunu da deyə bilərik.  

Türkiyəli mühacirətşünaslardan  Atif Akgün yazır ki, “Şüb-
həsiz ki, ədəbi əsərlər sadəcə olaraq ictimai həyatı əks edən sə-
nədlər deyil. Lakin bu, ədəbi məhsulların cəmiyyətlərin ortaq 
hiss və düşüncələrinin əks olunduğu, cəmiyyətin yaddaşına və 
vicdanına hopmuş bəzi hadisələrin təmsil olunmaq imkanı tapdı-
ğı zəmindir. İctimai elmlərin bir sahəsi olan ədəbiyyatşünaslıq 
bu missiyanı həyata keçirərkən özünəməxsus metod, forma  və 
üsullardan istifadə edir. Mühacirlik kimi ictimai hadisənin ədə-
biyyatda yerini müəyyənləşdirməkdə ədəbiyyatşünaslıq elminin 
öz prinsipləri işə düşür” [3, s.81].  

Bu prinsiplər Azərbaycanın dövlət müstəqilliyi əldə etməsi,  
ədəbiyyatşünaslıq elminin müasir inkişaf mərhələsi, siyasi-
ideoloji məhdudiyyətlərin aradan qalxması kimi mühüm tarixi-
elmi əsaslara söykənir.  Mühacirlik kimi ictimai hadisənin ədə-
biyyatda yerini müəyyənləşdirməkdə əhəmiyyətli olan bu prin-
siplər biblioqrafiyanın da fərqli baxış müstəvisinə və daha geniş 
əsaslı biblioqrafik araşdırmaların yeni rakursda təqdimatına 
möhtacdır.  

Filologiya elmləri doktoru, mühacirətşünas alim Nikpur 
Cabbarlının “Mühacirətşünaslığın uğur və perspektivləri: ədəbiy-
yatşünaslıq aspekti” adlı məqaləsində qeyd etdiyi kimi “Azər-
baycan mühacirət ədəbiyyatının tədqiqi sahəsində işlərin inten-
sivliyinə mane olan başlıca səbəblərdən biri, bəlkə də, birincisi 
bu ədəbiyyatın mətnlərinin böyük əksəriyyətinin biblioqrafik na-
dirəyə çevrilməsi, bir qisminin isə avtoqraf və əlyazması halında, 
qeyri-mətbu statusda diqqətdən kənarda qalmasıdır. Dünyanın 
müxtəlif kitabxana və arxivlərində (o cümlədən şəxsi) mühafizə 
edilən yüzlərlə kitab, qəzet və dərginin səhifələrinə səpələnmiş 
həmin mətnləri əldə etmək araşdırmaçılar üçün heç də asan de-
yildir” [5, s.14].  

Mühacirət həyatını seçənlərin və ya mühacirətin onların ta-
leyinə çevriləcəyini bəlkə  də heç gözləməyənlərin sırasında ədə-
biyyatımızın və mədəniyyətimizin görkəmli nümayəndələri, icti-
mai-siyasi xadimlər, filosoflar və b. vardı.  Onlardan biri də Qa-
rabağlı görkəmli ictimai-siyasi xadim, publisist, yazıçı, hüquqşü-

nas, şərqşünas-islamşünas alim, jurnalist və pedaqoq türkçülük 
hərəkatı ideoloqlarından olmuş Əhməd bəy Mirzə Həsən oğlu 
Ağayev (Ağaoğlu) idi.  

Ə.Ağayevi “İki əsrin ayrıcında  Azərbaycanın ən fəal is-
lamşünas alim və publisisti”  kimi görən  AMEA-nın müxbir üz-
vü, filologiya elmləri doktoru Əziz Mirəhmədov yazırdı: 
“...Azərbaycan, rus, fransız dövri mətbuatında  çap etdirdiyi yüz-
lərcə əsəri pərakəndə halda qalıb toplanmadığına görə onun  çox-
cəhətli fəaliyyəti  indiyədək xüsusi tədqiqat  predmeti olmamış-
dır. Halbuki  nəinki Azərbaycanın,  habelə Yaxın və Orta Şərqin 
XIX əsrin axırı, XX əsrin əvvəlindəki ədəbi-ictimai həyatının 
tam mənzərəsini təsəvvür etmək üçün belə bir tədqiqata böyük 
ehtiyac vardır” [10, s.81].  

Onu da qeyd edək ki, Ə.Mirəhmədovun təkcə bu məqaləsi-
nin özünün biblioqrafik baxımdan ciddi və sanballı elmi-faktoq-
rafik yükü vardır.  Ə.Ağaoğlunun həyat və yaradıcılığı mövzu-
sunda  Azərbaycanda, Türkiyədə, Fransada, Rusiyada işıq üzü 
görmüş xeyli miqdarda kitablar, elmi araşdırmalar elmi-publisis-
tik yazılar, müsahibələr və s. xeyli mənbələr mövcuddur. Gör-
kəmli mütəfəkkirin özünün dediyi kimi, “Bütün yazdıqlarımı yı-
ğıb səhifəbəsəhifə bənd eləsəniz, İstanbuldan  Şuşaya qədər uza-
nıb gedər”.  Bir məruzə daxilində bu resursların biblioqrafik təs-
nifatının tam mənzərəsini təhlil etmək imkansızdır. Bu səbəbdən 
Ə.Ağaoğlu irsinin biblioqrafik araşdırılmasına yönəlmiş yalnız 
bir sıra mənbələrə əsasən məsələyə münasibətimizi bildirəcəyik.    

Azərbaycanda nəşr olunan müəyyən mənada biblioqrafik 
yüklü mənbələrdən biri Əziz Mirəhmədovun “Əhməd Ağaoğlu” 
adlı monoqrafiyasıdır. Ə.Mirəhmədovun “Azərbaycan mütəfək-
kirinin milli intibah arzuları” (“Bakı” qəzeti, 1990, 28 dekabr, 
1991, 04 yanvar), “Təqsirimi yumaq istəyirəm: Əhməd bəy Ağa-
oğlu haqqında” (“Ədəbiyyat qəzeti”, 1992, 21 fevral) və s. məqa-
lələri əslində artıq ciddi və sensasiyalı bir elmi tədqiqatın, araş-
dırmanın yaranmasından xəbər verirdi. Sağlığında yazdığı “Əh-
məd bəy Ağaoğlu” adlı bu sanballı monoqrafiya alimin vəfatın-
dan sonra, 2014-cü ildə qızı, filologiya üzrə fəlsəfə doktoru Dila-
rə xanım Mirəhmədova tərəfindən  çap olundu. Əziz Mirəhmə-
dov  biblioqrafik baxımdan iki əhəmiyyətli məsələni – mütəfək-

kirin “Xadimi-millət” imzası ilə də yazdığını, Bakıda “Əvvəlinci 
şirkət” mətbəəsində  “İslam, Axund və Hatifülqeyb” adlı birpər-
dəli alleqorik dram əsərinin də digər bir sıra əsərləri kimi   
“Azərbaycan kitabı” adlı retrospektiv biblioqrafiyaya düşmədiyi-
ni  də diqqətə çatdırırdı.  

Kitabın mündəricatı da Ə.Ağaoğlunun  həyat və yaradıcılı-
ğına dair biblioqrafik məqamları özündə əks etdirir: 

“Şuşa. Tiflis. Peterburq. Paris  bu adların hər birində  
dövrün ictimai-siyasi mənzərəsi+ailə, şəcərə+təhsil+ilk yaradı-
cılıq nümunələri və s.   

Rus jurnalistikasında ilk addımlar;  
Milli mətbuatın tərəqqisi yolunda+mollanəsrəddinçilərlə 

çiyin-çiyinə  maarifçilik fəaliyyəti və yaradıcılıq nümunələri 
Milli məsələ haqqında Millət və millətçilik;  
Nuru Paşanın müşaviri;  
Digər qələm yoldaşları və s.” 
Bir mühacirət ədəbiyyatı nümayəndəsi olaraq bəhs etdiyi-

miz Ə.Ağaoğlunun həyat və yaradıcılığı tarixi dövrlərin, coğrafi 
hüdudların, ictimai-siyasi hadisələrin, ədəbi-mədəni mühitlərin, 
dövri mətbuatın və s. fonunda tədqiqata cəlb edilir. Bu halda  in-
formativ əhəmiyyətli, zəngin biblioqrafik yükü olan faktoqrafik 
baza üçün alqoritmik sxemlər yaranır.  

Şuşa  Sarıcalı eli Qurdlareli Şuşa lisey-gimnaziyası 
 Şuşada kitabxana-qiraətxana Şuşa Edadi (real) məktə-
bində fransız dili müəllimi 

Milli mətbuatın tərəqqisi yolunda  “Kaspi”   “Şərqi-
rus”“Həyat”  “İrşad”  “Molla Nəsrəddin”                

Ə.Ağaoğlunun yaradıcılıq məhsullarının izi  Türkiyə, Fran-
sa, Rusiya kitabxana və arxivlərində, mətbuat səhifələrində, şəxsi 
kolleksiyalarda aşkar edilməklə toplanır,  tədqiqatlara cəlb edilir. 
Və bütün bu biblioqrafik izlər onun düşüncələrini, fikirlərini, 
xalqa, millətinə bağlı arzularını bir daha Vətəninə, doğma yurdu-
na qaytarır. Qürbət və doğma yurd, Vətən arasında bu dialektika-
nı görkəmli ədəbiyyatşünas Ə.Mirəhmədov  araşdırmasında  belə 
ifadə edir: “Ağaoğlu özü qəlbi, düşüncəsi, dili, zövqü, adətləri ilə 
heç vaxt Azərbaycandan ayrılmamışdı [9].  

 Azərbaycanın mühacir şəxsiyyətlərinin elmi, ədəbi-mədəni 
irsi bu gün də öz tədqiqatçılarını, oxucularını gözləyən milli  
yaddaş  xəzinəsi olaraq öyrənilməkdədir. Mühacirətşünaslıqda 
yeni axtarışlar və nəticələrin aşkar edilməsi estafetini davam et-
dirən filologiya elmləri doktoru Nikpur Cabbarlının “Azərbaycan 
mühacirət nəsri” adlı tədqiqat əsərində Ə.Ağaoğlunun elmi-pub-
lisistik irsinə dair xronoloji ardıcıllıq məsələləri izlənilməklə, 
nəsr əsərlərinə elmi-nəzəri yanaşma da öz əksini tapır.  

Ümumiyyətlə, filologiya elmləri doktoru N.Cabbarlının 
“Azərbaycan mühacirət ədəbiyyatşünaslığında klassik irs proble-
mi” mövzusunda namizədlik (1998), “XX əsr Azərbaycan müha-
cirət ədəbiyyatı (türkdilli örnəklər əsasında)” mövzusunda dok-
torluq (2017) kimi sanballı elmi işləri, “Azərbaycan mühacirət 
nəsri” (2011), “Mühacirət və XX əsr Azərbaycan ədəbiyyatı mə-
sələləri” kitabları, “Azərbaycan mühacirət nəsrinin tədqiqi 
probleminə dair” (AMEA Xəbərləri, 2018, №1, s.29-34), 
“Azərbaycanlıların soyqırımı mühacir yazarların bədii-
publisistik irsində” (“Ədəbiyyat məcmuəsi”, 2008, Cild 21, s.21-
29) və s. məqalələri, filologiya elmləri doktoru Abid Tahirlinin 
“Əhməd Ağaoğlunun Malta məktubları (2015), Şahbaz Şamıoğ-
lunun (Musayev) “Azərbaycan mühacirət irsi: nəsr və ədəbiyyat-
şünaslıq” (2022) monoqrafiyası  və s.  əsərlər Ə.Ağaoğlu irsinin 
biblioqrafik sistemləşdirilməsi baxımından diqqətə alınmalı ciddi 
elmi-nəzəri, metodik mənbələrdir. Kitabın  birinci fəslinin ikinci 
alt bölməsi  “Əhməd Ağaoğlunun bədii-fəlsəfi nəsri” adlanır. 
Müəllif  Azərbaycan mühacirət nəsri  nümunələri arasında bədii-
fəlsəfi nəsr əsərlərinə  ancaq Ə.Ağaoğlunun yaradıcılığında  rast 
gəlindiyini xüsusi qeyd edərək yazır ki,  Ə.Ağaoğlu, M.Ə.Rəsul-
zadə, N.Şeyxzamanlı  və  M.Altunbayın  memuarları  üzərində 
təhlillər göstərir ki, bu janr mühacir yazıçıların mükəmməl  tər-
cümeyi-halların hazırlanmasında  bioqraflar və ədəbiyyatşünas-
lar  üçün  kifayət qədər  müfəssəl  məlumatlar vermək gücündə-
dir  [9, s. 311].  

“Azərbaycan  mühacirət  ədəbiyyatı  kitabxanası” seriya-
sından M.Ə.Rəsulzadə. “Mühacirət dövrü ədəbi elmi irsindən 
seçmələr” (2016), Ceyhun Hacıbəyli. “Seçilmiş əsərləri” (2017), 
Səlim Rəfiq Rəfioğlu. “Füzuli” (2019),  Teymur Atəşli. “Seçil-

miş əsərləri” (2020), Alazan Baycan. “Əsərləri” (2021), Süley-
man Təkinər. “Seçilmiş əsərləri” (2022) və s. şöbənin Azər-
baycan mühacirətşünaslığına elmi töhfəsidir. 

Azərbaycan mühacirət ədəbiyyatı şöbəsinin gənc elmi işçisi 
Aysel Əfəndiyevanın “Ə.Ağaoğlunun bədii-fəlsəfi nəsrində  və-
təndaş cəmiyyəti problemi” (B.İ.Vernadski ad. Tavriya Universi-
tetinin Elmi əsərləri, cild 32, № 4,  2021, rus dilində), “Azərbay-
can mühacirət nəsrində türk tarixi yaddaşına qayıdış problemi” 
(Ə.Ağaoğlunun “Tanrı dağında” əsəri əsasında) (2021), “Ə.Ağa-
oğlunun 67 il sonra” əsərində müəllif kimliyi” (2022), “1870-
1880-cı illərdə Şuşa mühiti Ə.Ağaoğlunun xatirələrində” (Aka-
demiyanın Şuşanaməsi: ədəbi-tarixi ənənə və gələcəyə baxış: 
Beynəlxalq elmi konfransın materialları, 2022), “Ə.Ağaoğlunun 
sərbəst firqə xatirələri”ndə dövrün ictimai-siyasi proseslərinin  
bədii-sənədli əksi” (Humanitar elmlərin öyrənilməsinin aktual 
problemləri: elmi toplu, 2022, № 4)  məqalələri də Ə.Ağaoğlu ir-
sinin tədqiqinə dair son illərin diqqətçəkən  elmi araşdırmalar sı-
rasındadır.     

Azərbaycanda Ə.Ağaoğlu irsinə dair  işıq üzü görmüş əsər-
lər haqqında sadaladıqlarımız çox yığcam bir məlumatla kifayət-
lənəcəyik. Bu qəbildən materiallar  əsasən biblioqrafik qeydiyyat 
baxımından  “Əhməd bəy Ağaoğlu. Böyük narahat adam” adlı 
kitabında öz əksini tapmışdır. Əslində görkəmli mütəfəkkir 
Ə.Ağaoğlunun həyat və yaradıcılığının coğrafi, tarixi, ictimai-si-
yasi mənzərəsi, mövzu və janr əhatəsi o qədər geniş, mürəkkəb 
və rəngarəngdir ki,  bu irsə biblioqrafik baxımdan yanaşanlar 
onun yalnız hər hansı bir istiqamətini işıqlandırmağa üstünlük 
vermişlər. Bu cəhət Azərbaycanda olduğu kimi Türkiyədəki 
araşdırmalar üçün də xarakterik olsa da, əslində geniş bir ictimai-
siyasi, ədəbi-elmi irsin vahid bazada  toplanılması, təsnifləşdiril-
məsi və sistemləşdirilməsi üçün çox əlverişli  imkanlar açır.  Əli 
Əsgər və Şeyman Soğancıoğlunun “Ahmet Ağaoğlunun “Cum-
huriyyet” gazetesi bibliografiyası” (Uluslararası Türk Dünyası 
Bilimsel Araşdırmalar Dergisi, 2020, say 1 (2), s. 209-220) bu 
baxımdan gərəkli mənbədir. Müəlliflər Ə.Ağaoğlunun  10 il ər-
zində (1929-1939) “Cümhuriyyət” qəzetində getmiş məqalələrin  
biblioqrafiyasını təqdim edirlər: Bu biblioqrafik material Ə.Ağa-

oğlunun həm baxış bucağını və düşüncələrini öyrənmək, həm də 
dövrünün ictimai-siyasi məsələlərini araşdırmaq baxımından mü-
hüm mənbədir.  

Ümumiyyətlə, mühacirətşünaslıq sahəsində əhəmiyyətli 
monoqrafiyalar və elmi toplular, faydalı və ciddi dissertasiyalarla 
yanaşı, məlumat kitablarının, xüsusilə də biblioqrafiyaların (həm 
ümumi, həm də şəxsi) nəşrinə ehtiyac böyükdür.  Bütün bu sada-
lanan kontekstlərdə Azərbaycan mühacirət ədəbiyyatının  ümumi 
və fərdi biblioqrafik təsnifatları daha yeni-yeni elmi tədqiqatlara 
yol açmış olardı. Mühacirət ədəbiyyatının ümumi elmi əhatəli 
biblioqrafiyası isə hələlik bizim üçün gələcəyin işi olaraq qal-
maqdadır. Lakin bu istiqamətdə əhəmiyyətli addımlar atılmamış 
da deyil. Məsələn, fizika-riyaziyyat elmləri doktoru Hamlet İsa-
xanlı (“Əhməd Ağaoğlu: zəka və şəxsiyyət” adlı ön sözün müəl-
lifi), filologiya üzrə fəlsəfə doktoru Mədinə Karahanın tərtib et-
diyi “Əhməd bəy Ağaoğlu. Böyük narahat adam”  adlı biblioqra-
fiya kitabı Azərbaycan mühacirət ədəbiyyatının  biblioqrafik təd-
qiqi və təsnifatı baxımından çox əhəmiyyətli nəşrlərdəndir. Bib-
lioqrafiyada 1891-2021-ci illər xronologiyası daxilində Ə.Ağa-
oğlunun əsərlərinə dair 2986 mənbə, 1906-cı ildən 2022-ci ilə 
qədər haqqında yazılan 869, ümumilikdə isə  3855 mənbə qeydə 
alınmışdır.  Biblioqrafiyada Ə.Ağaoğlu fəaliyyətinin əsas tarixlə-
ri verilmiş, “Əsərləri”, “Haqqında yazılanlar” və  “Əhməd bəy 
Ağaoğlu şəkillərdə” bölmələrində qruplaşdırılmışdır. Təqdim 
olunan bütün materiallar dilindən,  nəşr növündən, çap yerindən  
asılı olmayaraq  xronoloji axarda sistemləşdirilmişdir [7].  

Lakin xronoloji əhatənin illərə görə  düzülüşündə nəşr növ-
ləri (məqalə, kitab, tezis və s.), nəşr yerləri (Bakı, İstanbul, Ka-
zan və s.), janr növlərinin (xatirə, məktub, müsahibə, roman və 
s.) qarışıq verilməsi və biblioqrafiyanın sonunda müvafiq  əlifba 
göstəricilərinin olmaması  vəsaitdən istifadəni çətinləşdirir.  Bu 
dağınıqlığı  əsər adlarına görə və ya nəşr növləri daxilində əsər 
adlarına görə göstəricidə  qismən tamamlamaq olardı. Kitablara 
annotasiyaların daxil edilməsinə də ehtiyac vardır.  Kitabda Əh-
məd Ağaoğlu irsinin əhatə dairəsinə görə zəif olsa da, bəzən bib-
lioqrafik təsvirlərdə təkrarlara, yanlışlıqlara yol verilsə  də və 
biblioqrafik göstəricinin əsas köməkçi aparatı tərtib edilməmiş 

olsa da Azərbaycan mühacirət ədəbiyyatının görkəmli nümayən-
dələrindən birinin yaradıcılıq irsini araşdıranlar üçün ilk əhəmiy-
yətli  vəsait sayıla bilər. Çətin və mürəkkəb axtarışlar nəticəsində 
formalaşan bu biblioqrafik göstəricinin təkmilləşdirilməsinə və 
yenidən dəqiq işlənilməsinə ehtiyac qalmaqdadır. Ümumiyyətlə, 
“Əhməd Ağaoğlu. Həyatı və yaradıcılığı” mövzusunda sanballı 
biblioqrafik baza üçün külli miqdarda material  tərtibçilərini göz-
ləməkdədir.  

Bəhs etdiyimiz biblioqrafik göstərici ilə bağlı bir neçə 
nümunələrini diqqətə çatdırmaq  istərdik: 

Nümunə:  
Yanlış - Atalar, Münir. Ahmet Ağaoğlu (1869-1939) / 

M.Atalar // Oğuz-Türkmen Araştırmaları Dergisi (OTAD) II.                    
- 2018.- s. 83. 

Düz:   Atalar, Münir. Ahmet Ağaoğlu (1869-1939) / M.Ata-
lar // Oğuz-Türkmen Araştırmaları Dergisi (OTAD) II. Say 2.                   
- 2018.- s.139-145. 

Türkiyəli professor Münir Ataların 13 səhifəlik bu məqalə-
sinin PDF variantını İnternetdə də https://dergi-
park.org.tr/tr/download/article-file/608073 izləmək olar. Yeri 
gəlmişkən, Ə.Ağaoğlu haqqında qeydiyyata alınmalı elektron re-
surslar da kifayət qədərdir və biblioqrafiya bu baxımdan nata-
mamdır. Professor M.Atalar Ə.Ağaoğlunun keçdiyi həyat yolu-
nun səhifələrinin yığcam xronologiyasını da təqdim edir: 
“...1909 da Türkiye”ye geldikten bir süre sonra “Hikmet Gazete-
si” ile “Sebilürreşad” da yazılar yazdı; Maarif Müfettişliği ve Sü-
leymaniye Kütüphanesi Müdürlüğü yaptı; Fransızca “JeuneTurc 
Gazetesi”nde çalıştı; “Tercüman-ı Hakikat Gazetesi”nin baş ya-
zarı oldu; “Türk Yurdu” dergisinin yayınlanmasında aktiv rol oy-
nadı...” 

Göründüyü kimi, biblioqraf üçün bu da bir mənbədir, lakin 
dəqiqləşdirmələr aparmaqla. M.Atalar Ə.Ağaoğlunun  çox məh-
suldar bir yazar olduğunu, müxtəlif mövzularda, müxtəlif qəzet, 
jurnallarda xeyli yazılarının yer aldığını xüsusi vurğulayaraq,  
Türkiyədə işıq üzü görmüş   18 kitabının, 43 məqaləsinin bibli-
oqrafik siyahısını da təqdim edir.  

“Əhməd bəy Ağaoğlu. Böyük narahat adam”  adlı bibli-
oqrafiyada yer almayan  bir neçə mənbəni diqqətə çatdıraq:   

1. Kınaçı Hüseyn Arif. “Erkən  Cümhuriyyət dövründə 
türk liberalizminin dilemmaları: Əhmət Ağaoğlu” dissertasiya 
(Ankara, 2017, 156 s.). Ankara Yıldırım Bəyazit Universitetində 
müdafiə olunmuş  Kınaçı Hüseyn Arifin dissertasiyası Universi-
tetin Siyasi Elmlər və Dövlət İdarəçilik Bölməsində yerinə yeti-
rilmişdir.  Elmi rəhbəri Dos. Dr. Mömin Koktaşdır. Bu tədqiqat-
da Əhməd Ağaoğlu Erkən Cümhuriyyət dövründə türk liberaliz-
minin görkəmli simalarından biri kimi xarakterizə edilmişdir.   
Kitabın mündəricəsi biblioqrafa  sistemləşdirmədə yeni ideya ve-
rə bilir, “Əhməd Ağaoğlu: Həyatı və əsərləri” adlı fəsil: Ailə, 
gənclik və təhsilin ilk illəri (1869-1888); Fransa illəri və ali təh-
sil dövrü (1888-1894). Ağaoğlunun fikirlərinə fransız illərinin tə-
siri; Azərbaycan illəri və Qafqazda mübarizə dövrü (1894-1909); 
Qafqazın hazırkı vəziyyəti. Qafqazda fəaliyyət; Osmanlı İmperi-
yası dövrü (1909-1921); Yeni Türkiyə dövrü (1921-1939)  

Kitabda Ağaoğlunun müxalifətçi və liberal mövqeli “Axın” 
qəzetini nəşr etməsi ayrıca fəsildə işıqlandırılır. Qəzet 29 may 
1933-cü il, cəmi 119 nömrəsi olub və nəşri 24 sentyabr 1933-cü 
ildə başa çatıb. Kitabda istifadə olunmuş mənbələrin, xüsusilə ar-
xiv materiallarının siyahısı da zənginliyi ilə diqqəti cəlb edir.   

2. “Malta sürgünlügünden – gözümün nurlarına mektup-
lar”, İstanbul: İş Bankası Kültür Yayınları / Topl.tərt. Ömer 
Erden, 2021, 296 s.  Ə.Ağaoğlu 1919-cu il mayın 28-nə keçən 
gecə İstanbuldan Maltaya üzən “Princess Ena” gəmisindəki 78 
sürgündən biri olmuşdur. 30 aprel 1921-ci ilə qədər davam edən 
sürgün həyatı Mondrosda başlayıb, Malta adasında davam edib. 
Ümumiyyətlə, biblioqrafik göstəricidə “Məktubların” ayrıca böl-
mədə xronologiyası daha məqsədəuyğun sistemləşdirmə olardı.  
Qeyd edək ki, “Türk yurdu” dərgisində Yımaz Özkaya “Ahmet 
Ağaoğlu'nun Hüseyinzade Ali Bey'e Mektupları” məqaləsində də 
[Türk Yurdu. - 2011. - Cilt 31. - Nisan. - s.15-16] Ağaoğlunun 
16 məktubunun siyahısını vermişdir. 

3. Ozan Özavci: Intellectual Origins of the Republic. Ah-
met Ağaoğlu and the Genealogy of Liberalism in Turkey (İngi-
lis dilində ).  Brill Academic Pub., 2015, 269 s. ) Ozan Özavcı 



 114 

Əhməd Ağaoğlunun yaradıcılığını, ideya və düşüncələrini erkən 
cümhuriyyət dönəmində Türkiyədə liberalizm və millətçilik 
tarixi aspektində araşdırmışdır. Bununla mühacirət ədəbiyyatımı-
zın nümayəndələrinin, Əhməd Ağaoğlu da daxil olmaqla həyat 
və yaradıcılığına həsr olunmuş mükəmməl  biblioqrafik resursla-
ra ehtiyacın böyük olduğunu bir daha  nəzərə çatdırmaq istərdik.  
Fikrimizcə, Əhməd Ağaoğlu irsinə münasibətdə bunu zəruri 
edən və nəzərə alınmasına ehtiyac duyulan səbəblər bunlardır:  

− Elmi, ədəbi-publisistik irsinin  zənginliyi; 
− Mövzu əhatəsinin və nəşr coğrafiyasının genişliyi; 
− İctimai-siyasi fəaliyyətini əks etdirən resursların tarixi 

əhəmiyyəti; 
− Maarifçilik fəaliyyətinin ümumi mənzərəsini əks etdirən 

resurslar; 
− Əsərlərinin dillərə, janr, nəşr növlərinə və yerlərinə görə  

müxtəlifliyi; 
− Yaradıcılığına münasibətdə ideoloji baxışların müxtəlifliyi; 
− Müstəqillik dövrü ədəbiyyatşünaslıq elminin yeni yanaş-

maları və s.  
Nəticə. Şuşada kitabxana-qiraətxana açıb elmə, maarifə ça-

ğıran, “Bütün yazdıqlarımı yığıb səhifəbəsəhifə bənd eləsəniz, 
İstanbuldan  Şuşaya qədər uzanıb gedər” deyən Əhməd bəyin  
bir zamanlar yazdığı “Şərqdə mətbuat işi” adlı məqaləsi   kitab 
nəşrinin banisi İohann Qutenberqin anadan olmasının 500 illiyi-
nə həsr olunmuşdu: Qutenberqin ixtirasının uzun müddət Qərbə 
aid olub  Şərqə geniş yol tapa bilməməsinə təəssüflənən ədibin 
fikri bu gün bizim üçün də aktualdır.  Belə ki,  2000-ci illərdə 
həyata keçirilməsi nəzərdə tutulan “Qutenberq-Azərbaycan” 
elektron kitabxana layihəsinin yarımçıq qalması təəssüf doğurur. 
Əhməd Ağaoğlunun simasında mühacirət ədəbiyyatımızın nüma-
yəndələrinin elmi, ictimai-siyasi, ədəbi-bədii irsinin dünyaya ta-
nıdılması, elektron informasiya mühitində yer alması bu qəbildən 
layihələrin reallaşdırılmasını və elektron mühitdə  biblioqrafik 
təbliğatın daha geniş meridianlarda aparılmasını zəruri edir.    

Zakira Aliyeva  

 
ON THE BIBLIOGRAPHIC STUDY OF THE HERITAGE  

OF AHMET AGAOGLU  
 

Summary 
 
In the context of the scientific significance of emigration bibliography 

and in the person of one of the major representatives of Azerbaijani public 
opinion, a prominent publicist and critic, a well-known lawyer and orienta-
list A.Agaoglu (Ahmet bey Mirza Hasan oglu Aghayev), issues of compiling 
personal bibliographic materials and upcoming tasks are discussed. In the 
article it is noted that the geographical, historical, socio-political scope, the 
subject-genre aspect of the work of the outstanding thinker A.Agaoglu is so 
wide, complex and colorful that those who approach this heritage from a bib-
liographic point of view prefer to cover only one side. This aspect is typical 

for studies both in Turkey and Azerbaijan, and actually opens up very favo-
rable opportunities for collecting, classifying and systematizing a wide so-
cio-political, literary and scientific heritage on a single basis. Traces of 
A.Agaoglu's creativity are found in Turkish, French and Russian libraries 
and archives, on the pages of the press and in private collections, are collec-
ted and involved in research. And all these bibliographic traces return his 
thoughts, ideas, dreams, connected with the people and the nation, to his ho-
meland. The article deals with bibliographic sources dedicated to the life and 
work of A. Agaoglu and issues of their improvement. 

Keywords: Ahmet Agaoglu, Azerbaijani emigrant, immigration lite-
rature, bibliography  

 
Закира Алиева 

 
О БИБЛИОГРАФИЧЕСКОМ ИЗУЧЕНИИ НАСЛЕДИЯ  

АХМЕД БЕКА АГАОГЛУ 
 

Резюме 
 
В статье говорится о личности Ахмед бека Агаоглу (Ахмед 

Мирза Хасан оглы Агаев), видного публициста и критика, известного 
юриста и ученого-востоковеда, о научной значимости эмигрантской 
библиографии, вопросах составления личных библиографических мате-
риалов в этой области, а также предстоящих задачах.  Отмечается, что 
географический, исторический, общественно-политический ландшафт, 
предметный и жанровый охват жизни и творчества выдающегося мыс-
лителя Ахмета Агаоглу настолько широк, сложен и красочен, что те, 
кто подходит к этому наследию с библиографической точки зрения, от-
дают предпочтение освещать только какой-либо его аспект. Этот ас-
пект характерен для исследований как в Азербайджане, так и в Турции. 
Фактически эти исследования открывают весьма благоприятные воз-
можности для сбора, классификации и систематизации широкого об-
щественно-политического, литературно-научного наследия в единой 
базе. Следы творчества А.Агаоглу обнаруживаются в турецких, фран-
цузских и российских библиотеках и архивах, на страницах прессы, в 
частных коллекциях, собираются и привлекаются к исследованиям. И 
все эти библиографические следы возвращают на родину его мысли, 
идеи, мечты, связанные с народом и нацией. В статье комментируются 
библиографическое издание «Ахмед бек Агаоглу. Великий обеспокоен-
ный человек» и другие библиографические источники, а также вопросы 
их совершенствования. 

Ключевые слова: Ахмед бек Агаоглу, азербайджанский эмиг-
рант, эмигрантская литература, библиография 

 




